
Ներածություն 
Ուրարտական տերությունը պալատական/տաճարային տիպի պե-

տություն էր: Խիստ կենտրոնացված բնույթ ուներ երկրի տնտեսությունը, 
որին կարելի է տալ «էտատիզմ» բնորոշումը1: Այն ենթադրում է պալատի/ 
տաճարի անմիջական հսկողությամբ իրականացվող տնտեսական փակ 
ցիկլ` սկսած նյութական միջոցների ստացումից մինչև հաշվառում, պահես-
տավորում, վերաբաշխում և սպառում: Վերաբաշխման համակարգի վրա 
հիմնված իր տնտեսությամբ Ուրարտուն չափազանց նմանվում էր Ուրի III 
հարստությանը2: Ուրարտական պալատական/տաճարային տիպի պետու-
թյան համար երկրագործությունն ուներ կենսական նշանակություն: 

Հայկական լեռնաշխարհը հիմնականում ընկնում է բնական տեղում-
ների՝ 200-250 մմ նվազագույն սահմանագծից բարձր գոտում, ինչը թույլ է 
տալիս զբաղվելու անջրդի երկրագործությամբ3: Սակայն եղանակային տա-
տանումներով պայմանավորված վաղաժամ հալոցքները, հաճախակի 
հանդիպող երաշտային ամիսները դեռևս բերքի հասունացման շրջանում 
առաջ են բերում ջրի կարիք, ինչի հետևանքով լեռնաշխարհի մի շարք գո-
տիներում անհնար է դառնում երկրագործությունն առանց արհեստական 
ոռոգման: Բացի այդ, Վանա և Ուրմիա լճերի ավազանները սնուցող Կո-
տուր-Վասպուրականի, Կորդվաց և Զագրոսյան ծալքաբեկորավոր լեռնե-
րից սկիզբ առնող գետերին բնորոշ է ամառային սակավաջրությունը`  
պայմանավորված դրանք սնուցող աղբյուրների շարքում ստորգետնյա 

                                                 
1 Բնութագրման համար տե´ս Looney 2001, 1475-1480. 
2 Renger 1994, 176-180. Տե´ս և հմմտ. նաև Van De Mieroop 2004, 59. 
3 Neumann, Parpola 1987, 162. Riehl 2009, 94. 

ջրերի քիչ չափաբաժնով` ի տարբերություն հրաբխային ծագման լեռնե-
րում ձևավորվող գետերի4: Դրա հետևանքով ծալքաբեկորային լեռներից 
սկիզբ առնող գետերի մեծ մասն ունի ժամանակավոր հոսք և ամռանը  
ցամաքում է: Ջրի անհրաժեշտ պաշարներ չկուտակելու դեպքում այդ 
երևույթը երկրագործական հասարակությունների համար սակավաջուր 
տարիներին և հատկապես տևական երաշտի ժամանակ կարող էր ունե-
նալ աղետալի հետևանքներ: Իսկ Ուրարտուի միջնաշխարհն ընկած էր 
հենց վերը նշված` Վանա և Ուրմիա լճերի ավազանները ձևավորող ծալ-
քաբեկորային լեռների գոտում: 

 
Ռուսա Արգիշթորդին և Ուրարտուի «վերակազմավորումը» 
Ռուսա Արգիշթորդու կառավարման տարիները (Ք.ա. VII դ. առաջին 

կես) սովորաբար համարվում են Ուրարտուի վերածննդի կամ վերակազ-
մավորման շրջան5: Ինչպես հայտնի է, ուրարտական այս արքան տերութ-
յան տարբեր հատվածներում հիմնադրել է առնվազն չորս նոր վարչաքա-
ղաքական կենտրոններ` «Թեյշեբայի քաղաքը» (Կարմիր բլուր), «Ռուսայի 
փոքր քաղաքը» (Բաստամ), «Զիուկունի երկրի Խալդիի քաղաքը» (Արծ-
կե/Ադիլջևազ – Քեֆքալեսի) և «Ռուսախինիլի Էիդուրուկային» (Այանց/Այա-
նիս): Բացի այդ, նրա կողմից կառուցվել են նոր շքեղ տաճարներ, 
անցկացվել են նոր ջրանցքներ, երկրի ներսում, ինչպես ենթադրվում է, 
հաստատվել է կայունություն ու խաղաղություն, այդ թվում նաև` տարբեր 
էթնիկական խմբերի միջև: Դրա շնորհիվ աստիճանաբար վերացել է ան-
տագոնիզմը «բիայնական» և «տեղական» մշակույթների միջև6, միաժա-
մանակ, իրականացվել են նոր արշավանքներ տարբեր ուղղություններով7 
և այլն: 

Մեր նախորդ աշխատանքներում, սակայն, այս շրջանի համար են-
թադրել ենք միանգամայն այլ պատկեր և վերը նկարագրված մի շարք եր-
ևույթներ, որքան էլ որ տարօրինակ հնչի, դիտել ենք որպես ուրարտական 
տերությանը համակած ճգնաժամի վկայություն: Մասնավորապես, այդ 

                                                 
4 Գաբրիելյան 2000, 179: 
5 Burney 1977, 3. Հմայակյան 1995, 105-106. Smith 1999, 57. Zimansky 2001, 22-23. 

Zimansky 2012, 104. 
6 Հմայակյան 1995, 105-106: 
7 Salvini 2008, A 12-1 VI10-11 (այսուհետև` CTU I). 

նույն Ռուսա Արգիշթորդու իշխանության ինչ-որ պահից սկսած՝ ականա-
տես ենք լինում մի իրավիճակի, որը բնութագրվում է անկայունությամբ և 
քաղաքական/ռազմական հաջողությունների աղոտ հեռանկարով. երկրում 
իրականացվում են պաշտպանական հապշտապ միջոցառումներ` քաղաք-
ների պարիսպները լրացուցիչ ամրացվում են, ամրոցների դարպասները 
նեղացվում են կամ փակվում` թողնելով միայն մեկ մուտք, սկսվում են ամ-
րոցներին կից ձևավորված «արտաքին քաղաքների» պարսպապատման 
աշխատանքներ, նկատվում է կայազորի թվաքանակի և զինագործության 
աճ, ամրոցներում հավելյալ մթերքների կուտակում և մեծ քանակությամբ 
բնակչության և ընտանի կենդանիների հարկադրական տեղաշարժ դեպի 
ամրոցներ և ամրացված վայրեր: Իսկ աստվածների պատվին կառուցված 
տաճարները, մեծաքանակ զոհաբերությունները, Ռուսայի իրականացրած 
արշավանքները գրեթե բոլոր ուղղություններով` կարող են և վկայել ոչ 
միայն փայլուն ժամանակների, այլև հակառակը` տերությունը փրկելու 
ջանքերի մասին8: Այդ ամենին հաջորդում է ուրարտական` ըստ էության 
բոլոր խոշոր կենտրոնների կործանումը9: Դրանցից առնվազն մեկը` «Ռու-
սայի փոքր քաղաքը», ինչպես կարծում են, հրդեհվել և ավերվել է դեռևս 
Ռուսա Արգիշթորդու իշխանության շրջանում10: 

Ակնհայտորեն, ինչ-որ գործընթաց կամ երևույթ խախտել է տերութ-
յան բնականոն կենսագործունեությունը ներսից, ապա և հանգեցրել գոր-
ծող համակարգի ամբողջական փլուզմանը: Կարծում ենք, որ Ուրարտուում 
նման ճգնաժամի պատճառ կարող էին դառնալ ոչ թե արտաքին սպառնա-
լիքները, էթնիկական տեղաշարժերը կամ ապստամբությունները երկրի 
ներսում (դրանք կարող էին լինել, բայց միայն որպես ճգնաժամի հետևանք), 
այլ բնակլիմայական պայմանների փոփոխությունը` նկատի ունենալով կլի-
մայի չորացումը և տևական երաշտը: 

 
Հիդրոշինարարությունը Ուրարտուում Ք.ա. VII դարում 
Ուրարտական տերության երբեմնի տարածքներում հնագիտորեն 

վկայված է շուրջ 110 ջրամբար, որոնցից 80-ը կամ 2/3-ից ավելին, կառուց-
                                                 

8 Տե´ս Grekyan 2014, 57-94: 
9 Пиотровский  1959, 240-241. Мартиросян 1974, 169-175. Ավետիսյան 2001, 95: Erzen 

1978, 55-56. Belli 2005, 421. Çilingiroğlu, Salvini 2001, 15-24; Erzen et al. 1960 [1961], 
13-14. Lloyd, Burney 1965 [1967], 218-2019. 

10 Kroll 1984, 169.  

ման տեխնիկայից դատելով, թվագրվում է Ք.ա. VII դարով: Դրանցից  
առնվազն հինգը կառուցվել է Արգիշտի Ռուսայորդու կողմից, մնացածը` 
Ռուսա Էրիմենայորդու կամ Ռուսա Արգիշթորդու11: Դրանց շարքում են 
Ուրարտուում երբևէ կառուցված երկու ամենախոշոր ջրամբարները: Առա-
ջինը Ռուսա Էրիմենայորդու կառուցած «Ռուսայի ծովն» է (ներկայիս «Քե-
շիշ-գյոլը»), որը գոյություն ունի մինչ օրս և շարունակում է ծառայել որպես 
ոռոգման ջրի կարևոր աղբյուր12: Ջրամբարը զբաղեցնում է ավելի քան 7 
կմ2 մակերես և ամբարում է առնվազն 40 մլն մ3 ջուր13: Ընդ որում, ենթա-
դրվում է, որ ուրարտական շրջանում ջրի մակարդակը պետք է լիներ 10 մ-ով 
ավելի բարձր, քան այժմ է` կուտակելով մինչև 100 մլն մ3 ջուր, որից մատ-
չելի է եղել շուրջ կեսը14: Նման ծավալներով այն զուգադրելի է Մենուայի 
(Շամիրամի) ջրանցքի հետ, որով տեղափոխվում է գրեթե նույն քանա-
կությամբ` տարեկան մոտ 40-45 մլն մ3 ջուր: Քեշիշ-գյոլից սկիզբ առնող 
ջրանցքով (Գերոֆ Դերեսի) ջուր էր հասցվում Թոփրաքքալեին հարակից 
դաշտերը15: Ուրարտական ջրամբարներից ամենախոշորը Մեյդան Բողա-
զըի ջրամբարն է` ավելի քան 9 կմ2 մակերեսով16: Այս նույն շրջանով թվա-
գրվող մեկ այլ խոշոր կառույց էր Սիփանի ջրամբարը` շուրջ 10-11 մլն մ3 
ծավալով17 և այլն: 

Պատկերը նույնն է նաև ջրանցքների պարագայում: Երբեմնի ուրար-
տական տարածքներում հնագիտորեն վկայված թվով 40 ջրանցքներից  
21-ի անցկացումը թվագրվում է Ք.ա. VII դ., 6-ի կառուցման շրջանը մնում է 
հարցական, և միայն 13-ն են, որոնք թվագրվում են Ք.ա. IX-VIII դդ., այդ 
թվում` նշանավոր Շամիրամի ջրանցքն ու Արարատյան դաշտավայրի հո-
ղերը ոռոգող հինգ խոշոր ջրանցքները18: 

Ք.ա. VII դ. իրականացված ջրանցքաշինական խոշոր ծրագրերից 
մեկն ընդգրկում էր Արարատյան դաշտավայրի` Կարմիր բլուրին մերձակա 

                                                 
11 Grekyan 2014, 61-62, Tab. 1. 
12 Öğün 1970, 12-13. Garbrecht 1980, 310-312. Garbrecht 2004, 32-55. Belli 1988, 314-

315. Salvini 2001, 150-153. figs 6-7. 
13 Belli 1999, 22-23, figs 14-15. 
14 Տե´ս և հմմտ., միաժամանակ, Garbrecht 1980, 311. Garbrecht 2004, 53-54. Salvini 

2001, 152. 
15 Belli 1999, 22-24, figs 16-18; Garbrecht 2004, 52, Abb. 42. 
16 Belli 1995, 358-365. 
17 Belli 1994, 78. 
18 Grekyan 2014, 80-84, Tab. 1. 

տարածքները: Հրազդան գետից տարված նոր ջրանցքը, որին տրվել էր 
Ումեշինի անունը19, անցնում էր մոտ 400 մ-անոց ժայռափոր թունելով20: 
Ընդ որում, ինչպես ժամանակին ենթադրել է Չարլզ Բըրնին, Ռուսա Ար-
գիշթորդին կարող էր անգամ խորացնել Հրազդանի ակունքը և լրացուցիչ 
ջուր վերցնել Սևանա լճից21: 

Այդ նույն շրջանում Շարուր-Նախիջևանում անցկացվում է իր երկա-
րությամբ երրորդ ուրարտական ջրանցքը` Ֆերհաթ-քանալը: Միայն ներ-
կայիս Նախիջևանի ԻՀ տարածքում ջրանցքն ունեցել է 25-30 կմ երկա-
րություն22: Նման երկարությամբ մեկ այլ խոշորածավալ ջրաբաշխիչ հա-
մակարգ է անցկացվել Բաստամի շուրջը23: Ք.ա. VII դ. Վանա լճի ավազա-
նում կառուցված Մենգենեի ջրանցքն ունի 16-17 կմ երկարություն24, Աշաղը 
Մեզրայի ջրանցքը ձգվում է 11-12 կմ և այլն25: 

Քննարկման մեկ այլ նյութ է Ուրարտուում քյահրիզների գոյության 
հարցը26: Թեև այստեղ կարծիքները տարամետ են, սակայն նույն դարա-
շրջանի Ասորեստանում քյահրիզների առկայությունն ամենևին չի բացա-
ռում, եթե չասենք` հաստատում է նման համակարգերի գոյության հնարա-
վորությունը նաև Ուրարտուում: 

Այստեղ նշենք նաև, որ Ք.ա. VIII դ. վերջին – VII դ. առաջին կեսին են 
վերաբերում աստվածների համար զոհաբերություններ սահմանող այն 
բոլոր արձանագրությունները, որոնցում աստվածներից ակնկալվում է 
անձրև և լիաջուր ջրանցք27: Կարելի է կարծել, որ սկսած Ռուսա Էրիմենա-
յորդուց և հատկապես Արգիշտի Ռուսայորդու և Ռուսա Արգիշտորդու ժա-
մանակ ջրի խիստ պակաս է զգացվել` արքաներին մղելով կատարելու նո-
րանոր զոհաբերություններ՝ աստվածներից ակնկալելով առատ տեղումներ: 
Հետաքրքիր է նաև, որ ջրամբարներ կառուցելու մասին են հայտնում 

                                                 
19 КУКН, 4214-15; CTU I, A 12-814-15. 
20 Մուշեղյան 1971, 212-215: Եսայան 1982, 38: 
21 Burney 1972, 183. 
22 Այվազյան 1976, 91: Belli, Sevin 1999, 27-30, Res. 29-30. 
23 Kleiss 1970, 59-62, Abb. 32. Kleiss 1976, 34. 
24 Belli 2004, 337. 
25 Belli 2010, 85. 
26 Այս համակարգի մասին տե´ս և հմմտ. Lehmann-Haupt 1926, 111-115. Laessøe 1951, 

21-32. Belli 1984, 170. Garbrecht 2004, 14-19, Abb. 8-9. Çifci, Greaves 2013, 200. Հմմտ. 
Salvini 201, 143-155. Dalley 2001-2002, 446-448. Dalley 2005, 40-43. 

27 Арутюнян 2001, Nos 391, 407, 421 (այսուհետև` КУКН); CTU I, A 11-1, 12-8, 14-1, 14-2. 

միայն Ռուսա Էրիմենայորդու և Արգիշտի Ռուսայորդու արձանագրություն-
ները28, արքաներ, որոնց կառավարման շրջանն ընկնում է ինչ-որ տեղ 
Ք.ա. VIII դ. վերջին – VII դ. առաջին կեսին29: 

 
Երկրագործություն 
Ինչպես թվում է՝ Ուրարտուում նկատվող ջրի պակասն էր պատճառը, 

որ երկրագործության մեջ անցում է կատարվում չորադիմացկուն և վաղա-
հաս մշակաբույսեր աճեցնելուն: Այսպես, երկշարք և բազմաշարք գարու 
(Hordeum distichon, Hordeum vulgare L.) փոխարեն, որը հացահատիկային 
հիմնական մշակաբույսն էր Ուրարտուում և ընդհանրապես` ողջ Առաջա-
վոր Ասիայում, սկսած Ք.ա. 3-րդ հազ. վերջերից, այստեղ սկսում են աճեց-
նել սովորական և աղվեսագի կորեկ (Panicum miliaceum L., Setaria italiaca 
L.P. Beauvois): Կորեկի ցանքսն արվում է տաք եղանակին` գարնան վերջե-
րին, և ունի հասունացման կարճ շրջան: Այդ բույսը չորադիմացկուն է, ջեր-
մասեր և աճում է նաև անջրդի հողերում30: 

Հայկական լեռնաշխարհի մինչուրարտական շրջանի հուշարձաննե-
րում կորեկ գրեթե չի հանդիպում31: Մինչդեռ, պատկերը ճիշտ հակառակն 
է ուրարտական շրջանի համար: Կորեկ և կորեկի պաշարներ են հայտնա-
բերվել Կարմիր բլուրից32, Արգիշտիխինիլիից33, Այանցից34, Էրեբունիից35, 
Բաստամից36, Հոռոմից37 և այլն: Հետաքրքիր է, որ Այանցի ամրոցում (Ք.ա. 
VII դ.) Խալդի աստծուն ընծայված նվիրատվական կապարճները նույնպես 
լցված էին կորեկի հատիկներով38: 

Ուրարտուում տեղ գտած մեկ այլ փոփոխություն կարող էր լինել, ջրի 
անբավարարությամբ պայմանավորված, խաղողուտների համատարած չորա-
                                                 

28 КУКН, Nos 391, 406-407; CTU I, A 11-1, 11-2, 14-1, 14-2. 
29 Ռուսա Էրիմենայորդու գահակալության շրջանի վերաթվագրության վերաբերյալ 

տե´ս Գրեկյան 2017 23-37 (հղված գրականությամբ): 
30 Nesbitt, Summers 1988, 94. Murphy 2007, 88-90. 
31 Туманян 1944, 78: Տե´ս նաև Овсепян 2009, 29: Կարմիր բլուրի մինչուրարտական 

շրջանի բնակավայրից հայտնաբերված կորեկի մասին տե´ս Мартиросян 1961, 16: 
32 Туманян 1944, 76. Арутюнян 1964, 92-93, рис. 9-10. 
33 Гулканян 1966, 112-113, նկ. 6). 
34 Cocharro et al. 2001, 393. Solmaz 2013, 185-186, figs 5-8. 
35 Арутюнян 1964, 80. 
36 Hopf, Willerding 1988, 290-291, Taf. 17, Abb. 16, Taf. 44. 
37 Мирзоян и др. 1998, 48. 
38 Çilingiroğlu 2005, 34-35, Fig. 10. 

ցումը: Այն փաստը, որ ուրարտական կենտրոններում կառուցված գինու 
մառանները Ք.ա. VII դ. համատարած օգտագործվել են այլ նպատակով` 
դրանցում ամբարելով հացահատիկ, կարող է լուրջ կռվան դառնալ պնդելու 
համար, որ այդ շրջանում ստացված խաղողի բերքը չափազանց քիչ էր և 
ավելին, կարող էր օգտագործված լինել պարզապես որպես սնունդ39: 

 
Ջրի խնդիրն ուրարտական կենտրոններում և Ռուսայի քաղաքնե-

րի հիմնադրումը 
Ռուսա Արգիշթորդու օրոք նոր կենտրոնների հիմնադրումը սովո-

րաբար բացատրվում է երկրում իրականացված վարչաքաղաքական վե-
րափոխումներով: Մյուս կողմից, նոր հիմնադրված քաղաքներից առնվազն 
երկուսն ընկած են հին կենտրոնների մերձավորությամբ. «Թեյշեբայի քա-
ղաքը» (Կարմիր բլուր) Էրեբունիից հեռու է մոտ 7 կմ: Ամենայն հավա-
նականությամբ, Ռուսա Էրիմենայորդու կողմից կառուցված «Ռուսախի-
նիլի Կիլբանիկային» մայրաքաղաք Տուշպայից հեռու է ընդամենը 4, իսկ 
Վերին անձավի արքայանիստ ամրոցից` մոտ 7 կմ: Հետևաբար, դժվար է 
ասել` այդ ի՞նչ գործառույթներ պետք է իրականացնեին նոր կենտրոններ-
րը, որը չէին կարող անել հները: Ավելին` Էրեբունին իր դիրքով և ամրաց-
վածությամբ, ակնհայտորեն, գերազանցում էր նորակառույց «Թեյշեբայի 
քաղաքին», իսկ «Ռուսախինիլի Կիլբանիկային», ինչպես ենթադրվում է, 
անգամ զուրկ է եղել ամրություններից40: Տուշպայի «արտաքին քաղաքի» 
հնարավոր ավերումը Թիգլաթպալասար III-ի կողմից Ք.ա. 735 թ. ևս չի 
կարող բացատրել Տուշպան լքելու և արքունիքն այստեղից դեպի «Ռուսա-
խինիլի Կիլբանիկայի» կամ, ավելի շուտ, դեպի «Ռուսախինիլի Էիդուրու-
կայի» տեղափոխելու հնարավորությունը մի քանի պատճառով: Տուշպան, 
նախ և առաջ, անգամ Թիգլաթպալասարի արշավանքից հետո պահպա-
նել էր իր նշանակությունը՝ որպես մայրաքաղաք առնվազն Ռուսա Սար-
դուրորդու և Արգիշտի Ռուսայորդու օրոք. ասորեստանյան սեպագիր աղբ-
յուրները բավարար հիմք են տալիս նման եզրակացության համար41: Ավե-
լին, «Ռուսախինիլի Էիդուրուկայիից» հայտնաբերված մի տեքստում Տուշ-

                                                 
39 Մերձավորարևելյան զուգահեռների մասին տե´ս Riehl 2009, 93-114. Riehl 2009, 

221-222. 
40 Sevin 2006, 144. 
41 Տե´ս, օրինակ, Lanfranchi, Parpola 1990, Nos 3, 84-87, 91-92, 113 տեքստերը և այլն: 

պան դեռևս հանդես է գալիս որպես «արքայական քաղաք» (URU LUGAL 
ṭu.<špa>)42: Բացի այդ, ինչպես նշվեց, «Ռուսախինիլի Կիլբանիկային», լի-
նելով վարչական խոշոր կենտրոն, որի ծառայող և սպասարկող անձնա-
կազմն անցնում էր 5500 հոգուց43, զուրկ էր ամրություններից, և համեմա-
տության եզրեր չկան Վանի միջնաբերդի հետ, ինչն անտրամաբանական 
է դարձնում ուրարտական այս կենտրոնի դիտարկումն իբրև տերության 
նոր մայրաքաղաք անգամ այն դեպքում, երբ վերջինիս հիմնադրումը դեռ 
վերագրվում էր Ռուսա Սարդուրորդուն44: Այդ նույնը կարելի է ասել «Ռու-
սախինիլի Էիդուրուկայիի» համար: Ռուսա Արգիշթորդու այս փառահեղ 
ամրոցն աչքի էր ընկնում իր հանդիսավորությամբ, արքայական նստավայր 
էր45, այդուամենայնիվ, ավելի պաշտպանված չէր, քան ուրարտական որևէ 
այլ կենտրոն: «Զիուկունի երկրի Խալդիի քաղաքը» վերը նշված նոր  
կենտրոնների համեմատությամբ, թեև ուներ շատ ավելի ամուր բնական 
դիրք46, սակայն այս քաղաքի հիմնադրումը ևս դժվար է բացատրել 
ռազմական անհրաժեշտությամբ: Ինչ վերաբերում է «Ռուսայի փոքր քա-
ղաքին», որը, «փոքր» կոչվելով հանդերձ, իր տարածքով ամենախոշորն է 
ուրարտական ամրոցների թվում47, ինչպես երևում է, սկզբնապես նախա-
տեսված չէր ունենալու նման մասշտաբներ: Բաստամի ընդարձակումը և 
նոր պարսպաշարերի բարձրացումը մի քանի փուլով, ըստ երևույթին, երկ-
րում իրադրության փոփոխության արդյունք էին դիտարկվում են նաև 
ուրարտական մնացյալ կենտրոններում այդ նույն շրջանում48: 

Ասվածից կարելի է եզրակացնել, որ, ռազմական ներխուժման 
սպառնալիքը չէր, համենայն դեպս, որը ստիպեց հիմնադրելու այդ նոր 
քաղաքները: Այդ մասին կարող է վկայել նաև այն հանգամանքը, որ 
քննարկվող շրջանում բավական ջերմ հարաբերություններ էին հաստատ-
վել Ուրարտուի և նրա երբեմնի ոխերիմ թշնամու` Ասորեստանի միջև, ան-
գամ ասորեստանյան արձանագրությունները հայտնում են երկու երկրնե-

                                                 
42 Salvini 2012 (այսուհետև` CTU IV), CB Ay-2. 
43 КУКН, No. 412; CTU IV, CT Tk-1. 
44 Пиотровский 1959, 92. Арутюнян 1970, 280. Հմմտ. Burney, Lang 1971, 162. 

Zimansky 1985, 79. 
45 Çilingiroğlu, Salvini 2012, 99-112; CTU IV, 100. 
46 Burney 1957, 50-51. Burney 1998, 150-151, fig. 14.5-6. 
47 Ամփոփ տե´ս և հմմտ. Kroll 2006-2008, 469. 
48 Տե´ս Grekyan 2009, 98-126. 



    Կլիմայական փոփոխությունները և Ուրարտական պետության անկումը  43 

 

րի միջև հաստատված դաշինքի մասին49: Դաշնակցային հարաբերութ-
յուններ էին հաստատվել նաև տարածաշրջանում հայտնված էթնիկական 
նոր խմբերի` կիմմերների հետ, ինչի մասին ուղղակի վկայում են ասորես-
տանյան գուշակային տեքստերը50, հարաբերությունները թերևս բավական 
սերտ էին նաև սկյութների հետ, որոնց անգամ տեսնում ենք ուրարտական 
ծառայության մեջ51: Ինչ վերաբերում է տեղի նվաճված/ենթակա բնակչութ-
յանը, ապա վերջինս, կարծես, արագորեն ինտեգրվում էր ուրարտական 
վարչակազմում ու բանակում, և պատահական չէ «էթնիկական» անուն 
կրող պաշտոնյաների ի հայտ գալն այդ շրջանի ուրարտական տեքստե-
րում52: «Ուրարտական» մշակույթի ծնունդն այն բովանդակությամբ, ինչ-
պես որ ընկալվում է հայ հնագիտության մեջ53, երկրում հաստատված յու-
րահատուկ «համախոհության» արդյունք կարող էր լինել: 

Հետևաբար, թե´ ռազմական, թե´ անգամ վարչական հնարավոր 
փոփոխությունները դժվար թե խթան ծառայեին նման հսկայածավալ քա-
ղաքաշինության համար: Այդ ամենը բացատրել նաև բնակչության աճով 
պայմանավորված նոր բնակավայրերի հիմնադրման անհրաժեշտությամբ` 
հազիվ թե իրատեսական լինի: Ուրարտական խոշոր կենտրոնները, որքան 
էլ որ դրանք «քաղաք» անվանենք, երբևէ չեն եղել մեծաթիվ բնակչության 
կենտրոնացման վայրեր, իսկ միջնաբերդին կից հիմնադրված բնակատե-
ղին կոչված էր միայն սպասարկելու ամրոցի կարիքները: Քաղաք և քաղա-
քային կյանք այն բովանդակությամբ, ինչ Միջագետքում էր, Ուրարտուում 
չի ենթադրվում54: Դրա փոխարեն, նոր կենտրոնների հիմնադրումը միան-
գամայն կարող էր տնտեսական կամ ավելի շուտ` էկոլոգիական դրդա-
պատճառներ ունենալ:  

Կարելի է կարծել, որ Կարմիր բլուրի հիմնադրումը Սևանա լճից 
սնվող Հրազդան գետի անմիջական ափին, Էրեբունիի գործառույթների 
տեղափոխումը Կարմիր բլուր կարող էր պայմանավորված լինել այն հան-
գամանքով, որ Էրեբունին ուներ ջրամատակարարման հետ կապված 

                                                 
49 Borger 1956, 106 (Gbr. II iii 32). Leichty 2011, 79-80 (No. 33 Rev.? iii 32΄). 
50 Starr 1990, 22-24 (No. 18). 
51 Меликишвили 1954, 316, 364. Wartke 1993, 70. 
52 CTU IV, CT Kb-1 Ro10. 
53 Հմայակյան 1995, 105-106: Avetisyan, Bobokhyan 2012, 373-378. 
54 Grekyan 2017, 121-125. 

խնդիրներ55, և անգամ ոչ տևական երաշտի դեպքում քաղաքը կանգնելու 
էր ոռոգման ջրի լրջագույն պակասի առջև56: Մինչդեռ, Կարմիր բլուրի 
շրջակա հողերը ոռոգելու համար Հրազդանից անցկացված ջրանցքը գե-
տից վերցնում էր վայրկյանում մոտ 4 մ3 ջուր57, ինչն ավելին է, քան «Մե- 
նուայի ջրանցքի» ստացած ջուրը Վերին Մժնկերտի աղբյուրներից` 2-3 մ3 
ծավալով58: Ակնհայտ է, որ քաղաքի տարածքի ընտրության համար վճռո-
րոշ նշանակություն է ունեցել մշտական հոսք ունեցող Հրազդան գետի 
մերձավորությունը: Մատչելի ջրի աղբյուրների գործոնը ակնհայտ երևում է 
նաև Ք.ա. VII դ. հիմնադրված ուրարտական մյուս խոշոր կենտրոնների 
տարածքի ընտրության դեպքերում59: 

 
Տնտեսական ճգնաժամը 
Ուրարտուում նկատվող ջրի տևական պակասը բավական էր, որ 

պետության համար լրջագույն խնդիրներ հարուցեր: Պալատական/տաճա-
րային տիպի պետության համար վերաբաշխման հիմնական միջոց հան-
դիսացող հացահատիկի պակասը խնդիրներ էր առաջացնելու, առնվազն, 
պետական հողերում բնակեցված երկրագործ բնակչությանը կերակրելու 
առումով: Դրա հետևանքը կարող էր լինել երկրագործ համայնականների 
կամ հողին ամրացված կախյալների զանգվածային փախուստը պետա-
կան հողերից: Այդ առումով, կարող է հարց առաջանալ, թե՝ արդյո՞ք Շուբ-
րիայում ապաստանած ուրարտացիները, որոնց մասին հայտնում է ասո-
րեստանյան արքա Ասսարհադդոնը (Ք.ա. 680-669 թթ.) Աշշուր աստծուն 
ուղղված իր «նամակում», հենց այդ փախստականները չէին, որոնց Ռու-
սան շուբրիական արքայից պահանջել էր վերադարձնել և ստացել էր վի-
րավորական մերժում60: Իսկ Շուբրիան փախստականների համար նախկի-
նում ևս ապաստան էր ծառայել61: Հետաքրքիր է, որ քաղցի և սովի պատ-

                                                 
55 Оганесян 1980, 125, նկ. 93: Էրեբունիի ջրամատակարարման մասին տե´ս և 

հմմտ. նաև Մուշեղյան 1971, 208-212. Агаханян, Мартиросян 1984, 194-198. 
56 Էրեբունիի լքումը ջրի խնդրով է պայմանավորում նաև Չարլզ Բըրնին (տե´ս 

Burney 1972, 183). 
57 Մուշեղյան 1971, 212: 
58 Garbrecht 1980, 308-310. Garbrecht 2004, 19-31, Abb. 10, 12-15, 20. Belli 1997, 

11-13. Salvini 1992, 67-80. Հմմտ. Kuşlu, Şahin 2009, 2110 (6-10 մ3). 
59 Grekyan 2009, 67-68. 
60 Borger 1956, 106 (Gbr. II iii 28-30). Leichty 2011, 79-80 (No. 33 Rev.? iii 28΄-30΄). 
61 Տե´ս, օրինակ, Lanfranchi, Parpola 1990, Nos 35, 52 տեքստերը ևն: 

ճառով դեպի Շուբրիա փախած ասորեստանցիների մասին են վկայում 
նաև ասորեստանյան տեքստերը62: 

Սկզբնապես, աշխատուժի պակասը պետությունը կարծես թե փոր-
ձել է լուծել նորանոր գերեվարություններով կամ հարկադիր վերաբնակե-
ցումներով: Ռուսա Արգիշթորդու կողմից տարբեր ուղղություններով ձեռ-
նարկված արշավանքների նպատակներից մեկը, կարելի է կարծել, պետա-
կան լքված հողերը աշխատուժով ապահովելն էր, և այն փաստը, որ ար-
քայի արձանագրություններում որպես ձեռքբերում է նշվում ոչ թե տարած-
քային նվաճումների, այլ տարբեր երկրներից «տղամարդ ու կին» բերելու և 
«ամրոց(ներ)ում ու քաղաքներում» բնակեցնելու մասին, կարող է լինել դրա 
վկայությունը63: 

Հավանաբար, համատարած փախուստն ու աշխատուժի խիստ կա-
րիքն էր պատճառը, որ ուրարտական արքա Ռուսա Էրիմենայորդին 
ստիպված է լինում դիմելու թերևս աննախադեպ քայլի` որպես աշխատուժ 
օգտագործելու տերության մայրաքաղաքի բնակչությանը` այսպես կոչ-
ված, «Տուշպայի որդիներին»: Արքայի թողած Քեշիշ-գյոլ +Գյովելեքի և 
Սավաջըքի կոթողներում ասվում է. 

Ṣ[(pa)]rubi LÚDUMU-še URUṭušpaini uruluni isi KIT[IM] mrusaḫinakai e’a 
inus[i ṣ]uini esi guni quldin[i šu]li manu «…բերեցի Տուշպայի որդի(ներ)ին 
մշակելու/փորելու (՞) այս հողը Ռուսախինիլիի առջև և այս ծովի տարածքը, 
(որ) իրոք, ամայի էր (և) չոր»64:  

Ի հայտ եկած խնդիրները ուրարտական պալատական-տաճարային 
տնտեսական համակարգը դարձրեց անկենսունակ: Եթե պետությունը չէր 
կարողանում միջոցներ կուտակել` կատարելու վերաբաշխման իր գործա-
ռույթները կամ այն իրականացնում էր մասամբ, ապա որպես արդյունք ու-
նենալու էր անհնազանդություն, փախուստ, սով և մահ. ուշագրավ է, որ 
այդ շրջանում բնակչության լայն զանգվածներ, դատելով համայնական 
դամբարանների ոսկրաբանական նյութից, տառապել են թերսնումից: Մեծ 

                                                 
62 Grayson 1991, 202 (A.0.101.1: 7-8), 243 (A.0.101.17: ii 21-24). 
63 Տե´ս CTU I, A 12-1 VI10-VII1. 
64 CTU I, A 14-1 Ro44-48. Տե´ս նաև Սավաջըքի կոթողի նույն հատվածը (CTU I, A 14-2 

Ro44-49). «Տուշպայի որդիները» հիշատակվում են արձանագրության այլ հատվածում ևս` 
քիչ հասկանալի համատեքստում (տե´ս KUKN, No. 391x+15-17; CTU I, A 14-1 Ro48-50; A 14-2 
Ro49-50 – A 14-2 l. d.1-3. Ընթերցման վերաբերյալ տե´ս և հմմտ. Дьяконов 1963, 71, 88. 
Կարագյոզյան 1976, 104-105: 

թիվ է կազմել հատկապես մանուկների և երեխաների մահացությունը65: 
Երկրում տիրող սովի մասին կարելի է դատել այն փաստից, որ Այանցի 
արտաքին քաղաքում բացված ուշ ուրարտական շրջանի` բավական ան-
կանոն և հապճեպ կառուցված տներից հայտնաբերվել են մեծ քանակութ-
յամբ շան ոսկորներ, որոնց միսն օգտագործվել է որպես սնունդ66: Այստեղ 
հիշենք նաև այն, որ ուրարտական ամրոցների մառանները տերության 
կործանման նախաշեմին հիմնականում դատարկ էին67: 

 
Ապաբնակեցում 
Ինչպես երևում է, պալատական/տաճարային տնտեսություններից 

մարդկանց զանգվածները ձգտել են հեռանալ դեպի նախալեռնային կամ 
լեռնային գոտիներ: Պալատի/տաճարի հետ կապված երկրագործ բնակ-
չությանը, արդեն տերության փլուզման նախաշեմին կամ փլուզումից հե-
տո, թերևս գոյատևելու անհնարինության պատճառով, հետևել են նաև 
նրանք, ովքեր ուրարտական պետականության կրողներն էին, կանվա-
նենք նրանց «ուրարտացիներ», «բիայնացիներ», թե կտանք մեկ այլ ա-
նուն: Ակնհայտ է, որ ուրարտական «հարթավայրային քաղաքակրթութ-
յունը», որը չէր ձգտում բարձրանալ ծ.մ. 2000 մ բարձր ընկած գոտիներ, 
այժմ ձգտում է դեպի վեր՝ իր հետ լեռներ տանելով նաև իր ավանդույթ-
ները և փորձելով հիմնավորվել այդտեղ: Ք.ա. VII դ. վերջ – VI դ. մի քանի 
հուշարձաններ, որոնք, անկասկած, կառուցվել են ուրարտական ճարտա-
րապետության ոգով, հիմնվել են 2000 մ նշաձողից բարձր գոտիներում68: 

Այդ նույն երևույթը դիտարկվում է նաև Ուրարտուի երկրագործական 
կարևոր շրջաններից մեկում` Շիրակի դաշտում: Այստեղ գտնվող Հոռոմի 
խոշոր ամրոցը լքվում է69, փոխարենը` վերաբնակեցվում է Հոռոմից մոտ 
20 կմ դեպի հարավ-արևելք ընկած ուշբրոնզեդարյան Ծաղկահովտի 
բարձրադիր բնակավայրը, որը լքված էր ուրարտական իշխանության 

                                                 
65 Վանի մոտ բացված և ուրարտական շրջանով թվագրվող դամբարանադաշտի 

ոսկրաբանական նյութի վերլուծության համաձայն, մանուկների և երեխաների մահա-
ցությունը կազմել է շուրջ 45 տոկոս: Եվս մոտ 23 տոկոս է կազմել կանանց մահացու-
թյունը (տե´ս Yiğit et al. 2005, 52, տախտակ 52, աղ. 1): 

66 Տե´ս Stone 2008, 162-163: 
67 Տե´ս, օրինակ, Пиотровский 1952, 19-20: Çilingiroğlu 2011, 356: 
68 Grekyan 2014, 73 (հղված գրականությամբ): 
69 Kohl, Kroll 1999, 244. Badaljan et al. 1997, 227. 

շրջանում70: Ակնհայտ է, որ տեղի է ունենում բնակչության կենտրոնացում 
նախալեռնային/լեռնային գոտիներում: Այանցի «արտաքին քաղաքի» լքվե-
լը71, միգուցե, կարելի է դիտարկել հենց այս համատեքստում: 

Ապաբնակեցման հետևանքները պատկերացնելու համար կարող 
ենք բերել հնագիտորեն առավել լավ ուսումնասիրված հյուսիս-արևմտյան 
Իրանի երբեմնի ուրարտական տարածքների օրինակը: Այստեղ գտնվող 
ավելի քան 70 ամրոցների և բնակավայրերի ճնշող մասը ուշ ուրարտա-
կան շրջանում լքվել է, ընդամենը տասը-տասներկու հնավայր է, որ ցույց է 
տալիս հետագա բնակության թռուցիկ հետքեր72: 

 
Զուգահեռներ 
Ք.ա. VIII դ. վերջ – VII դ. Ուրարտուում տեղ գտած երևույթները դի-

տարկվում են նաև Առաջավոր Ասիայի այլ երկրներում, նախ և առաջ` Ասո-
րեստանում: Այս շրջանի ասորեստանյան սեպագիր աղբյուրներում հաճա-
խակի են դառնում ջրի խնդրի արծարծումը և արքաների` այն լուծելուն 
ուղղված ջանքերի նկարագրությունն ու փառաբանումը: Դրանցից առաջի-
նը Ասորեստանում Սինախերիբի (Ք.ա. 705-681 թթ.) և Ասսարհադդոնի 
իշխանության շրջանում իրականացված խոշորածավալ հիդրոշինարարա-
կան աշխատանքներն էին73: Միայն Սինախերիբի իշխանության շրջանում 
կառուցվում է 18 ջրանցք` 150 կմ ընդհանուր երկարությամբ, որոնցից մե-
կը` 55 կմ ձգվող Խիննիսի ջրանցքն անվանակոչվում է արքայի անունով 
(Patti Sîn-aḫḫē-erība)74: Ընդ որում, եթե Սինախերիբի իրականացրած հիդ-
րոշինարարական առաջին ծրագրերը75 կարելի է ինչ-որ տեղ փոխկապակ-
ցել Նինվեի վերակառուցման և ընդարձակման հետ76, ապա ասորեստան-
յան արքայի` քիչ ավելի ուշ շրջանում թողած մի քանի արձանագրություն-
                                                 

70 Smith et al. 2004, 28. 
71 Zimansky 2005, 239. 
72 van Loon 1979, 370. Kroll 2004, 47. 
73 Ասորեստանում իրականացված՝ Ք.ա. VII դ. ջրանցքաշինության մասին տե´ս 

Reade 1978, 61-66. Reade 1978, 157-175. Bagg 2000, 169-229. Bagg 2000, 316-320, fig. 
3. Dalley 2001-2002, 451-455. 

74 Reade 1978, 47-48; Bagg 2000, 212-224. Bagg 2000, 318-320. Ur 2005, 335-341, 
pic. 16-18.  

75 Հմմտ., օրինակ, Ք.ա. 695, 694 և 691 թթ. կազմված՝ Սինախերիբի արձանագրու-
թյունները [տե´ս Grayson, Novotny 2012, 123-124 (No. 16 viii 15-28), 144-145 (No. 17 viii 22-
45), 159-160 (No. 18 viii 1΄-12΄)]: 

76 Frahm 2008, 15-17. 

ներ միանգամայն առանձնանում են իրենց բովանդակությամբ և հիդրոշի-
նարարական աշխատանքների իրականացումը բացատրում են բնակչութ-
յան ունեցած ջրի խիստ կարիքով77: Սա շատ տարօրինակ է՝ հաշվի առնե-
լով այն հանգամանքը, որ Նինվեի շրջանն ընկած է բնական տեղումների 
այնպիսի նշագծում (տարեկան մոտ 400 մմ), որը միանգամայն թույլ է տալիս 
զբաղվելու երկրագործությամբ առանց արհեստական ոռոգմանը դիմելու78: 

Սինախերիբին հաջորդած Ասսարհադդոնը հայտնում է Վերին Զաբ 
գետից դեպի Կալխու ձգվող և նախկինում ամայացած Թեբիլթու ջրանցքի 
վերակառուցման մասին79: Նոր ջրանցքներ են անցկացվում Կալխուի և 
Էրբիլի մերձավորությամբ80: Լայնածավալ աշխատանքներ են իրականաց-
վել նաև Ասորեստանի միջնաշխարհից դուրս` ասորեստանյան նահանգա-
յին կենտրոններից Դուր-Կատլիմուի մերձավորությամբ (Թելլ Շեյխ Խա-
մադ հնավայրը, հյուսիսարևելյան Սիրիա) և այլուր81: Հետաքրքիր է, որ տեղի 
ջրանցքների անցկացումը նույնպես թվագրվում է Ք.ա. VIII դ. վերջ – VII դ.82: 

Քյահրիզների համակարգի ի հայտ գալն Ասորեստանում Սինախե-
րիբի օրոք83 նույնպես վկայում է ջրի խնդրի գոյության մասին: Այդ նույնը 
կարելի է ասել շադուֆների մասին, որի տեխնոլոգիան, ամենայն հավա-
նականությամբ, ասորեստանցիները ներմուծել էին Եգիպտոսից84: Դա 
թույլ էր տալու ջուր վերցնել Տիգրիսից, որի խորը և ուղղաձիգ ափերով հու-
նը ոռոգման համար անմատչելի էր դարձնում գետի ջրերը85: 

Ասորեստանյան առաջին ջրամբարները ևս կառուցվում են այս 
շրջանում86: Թե´ Ուրարտուում և թե´ Ասորեստանում տեղ գտած այս բուռն 
հիդրոշինարարությունը հիշեցնում է խեթական տերության գոյության վեր-
ջին շրջանը, երբ միայն խեթական արքա Թուդխալիաս IV-ը (Ք.ա. 1240-

                                                 
77 Grayson, Novotny 2014, 310-317 (No. 223 5b-7). Bagg 2000, 348-353 (Nr. 45-46). Տե´ս 

նաև Bagg 2000, 316-317: Այլ տեսակետի վերաբերյալ տե´ս և հմմտ. Reade 1978, 173-175: 
78 Bagg 2000, 303-304, Fig. 2. Paulette 2012, 173. 
79 Borger 1956, 35-36 (Klch. C). Leichty 2011, 169-170 (No. 87). 
80 Bagg 2000, 225. 
81 Kühne 1990, 15-30. Kühne 1995, 82. Morandi Bonacossi 2000, 384. 
82 Kühne 1990, 22. Kühne 1995, 82. 
83 Burney 1972, 181. Տե´ս և հմմտ. Dalley 2001-2002, 448-451: 
84 Սինախերիբի իշխանության շրջանում շադուֆների կիրառության և այլ «նորա-

րարությունների» մասին տե´ս Tamburrino 2010, 36-38: 
85 Bagg 2000, 309-310. 
86 Reade 1978, 64, Fig. 8a/b; Lamprichs 1997, 228. 

1220 թթ.) կառուցում է 10-ից ավելի ջրամբարներ` կանխելու համար ջրի 
նկատվող պակասը Ք.ա. XII դ. մերձավորարևելյան ճգնաժամին ընդա-
ռաջ87: Խոսքը բնակլիմայական փոփոխությունների առաջ բերած ճգնա-
ժամի մասին է, որը հանգեցրեց խեթական տերության կործանմանը (տե´ս 
ստորև): 

Երկրորդ զուգահեռը վերաբերում է երաշտադիմացկուն մշակաբույ-
սերի և մասնավորապես` կորեկի լայն օգտագործմանը երկրագործության 
մեջ: Եթե կորեկը հին Առաջավոր Ասիայում ընդհուպ մինչև ուշ բրոնզի 
դար քիչ է հանդիպում և վկայված է ընդամենը մի քանի հնավայրերում, ա-
պա Ք.ա. VII-VI դդ. այն արդեն հայտնի էր Առաջավոր Ասիայի գրեթե ողջ 
տարածքից88: 

Երրորդ զուգահեռը տեսնում ենք քաղաքաշինական նոր ձեռնար-
կումներում: Խոսքը, նախ և առաջ, արքայանիստ Կար-Թուկուլթի-Նինուր-
տա քաղաքի կառուցման մասին է Ասորեստանի արքա Թուկուլթի-Նինուր-
տա I-ի կողմից (Ք.ա. 1234-1197 թթ.): Հետաքրքիր է, որ ասորեստանյան 
նոր մայրաքաղաքը գտնվում էր Աշշուրի մերձավորությամբ` նրանից ըն-
դամենը 3 կմ դեպի հյուսիս-արևելք, ինչը շատ է հիշեցնում ուրարտական 
զուգահեռները: Կար-Թուկուլթի-Նինուրտայի մերձավորությունը Աշշուրին, 
մի կողմից, մյուս կողմից, քաղաքի` ինքնուրույն վարչաքաղաքական դերա-
կատարության բացակայությունը89 մղում է քաղաքի հիմնադրման համար 
որոնելու այլ դրդապատճառներ: Հաշվի առնելով, որ Կար-Թուկուլթի-Նի-
նուրտան, ի տարբերություն Աշշուրի, կառուցված էր երկրագործության 
համար բարենպաստ գոտում, որի ոռոգման համար արքան անցկացրել էր 
նաև ասորեստանյան առաջին ջրանցքներից մեկը` Pattu-mēšari-ն90, ապա 
մայրաքաղաքի տեղափոխությունը դեպի երկրագործական գոտի կարելի է 
պայմանավորել այս նույն շրջանում Առաջավոր Ասիայում դիտարկվող ջրի 
պակասով և հողերի ոռոգման համար ջրի հնարավոր աղբյուրների մատ-

                                                 
87 Emre 1993, 1-42. Nossov 2008, 50-51. Kuşlu, Şahin 2009, 2110. 
88 Nesbitt, Summers 1988, 94. Riehl, Nesbitt 2003, 306. 
89 Gilibert 2008, 181-183. 
90 Grayson 1987, 270 (A.0.78.22: 45-48). 

չելիությամբ91: Այդ մասին է կարծես ակնարկվում քաղաքի հիմնադրմանը 
վերաբերող արքայական արձանագրություններից մեկում92: 

Հետաքրքիր է, որ Ասորեստանի արքայի կողմից նստավայրի նոր 
տեղափոխությունը վերստին տեղի է ունեցել մի շրջանում, որն իր վրա էր 
կրում կլիմայական փոփոխությունների կնիքը: Խոսքը, այս դեպքում, վե-
րաբերում է Աշշուր-նածիր-ապալ II-ի կողմից (Ք.ա. 884-858 թթ.) Կալխուի 
ընտրությանը՝ որպես նոր մայրաքաղաք: Այս անգամ ևս քաղաքի վերա-
կառուցման հետ միաժամանակ անցկացվում է նոր խոշոր ջրանցք` Patti-
ḫegalli-ն, որն ուներ կարևոր տնտեսական նշանակություն93: 

Կարծում ենք, որ ինչպես Կար-Թուկուլթի-Նինուրտայի և Կալխուի 
դեպքում, այնպես էլ` Սինախերիբի կողմից Նինվեի՝ որպես արքայական 
նոր նստավայրի ընտրության գործում կարևոր դերակատարություն էր 
ունենալու այդ քաղաքի դիրքը երկրագործական բարենպաստ գոտում: 
Նինվեի շրջանը հնարավոր էր ոռոգել հյուսիսզագրոսյան և արևելատավ-
րոսյան լեռներից սկիզբ առնող և քաղաքի միջով հոսող Խոսր գետը թափ-
վող ջրանցքների ջրերով, չհաշված` մշտական հոսք ունեցող Տիգրիսի մեր-
ձավորությունը94: Ինչ վերաբերում է Սարգոն II-ի կողմից նոր նստավայրի` 
Դուր-Շարրու-ուկինի կառուցմանը, ապա, ինչպես հայտնի է, այդ քաղաքն 
ըստ էության, կյանք չստացավ, մի կողմից, Սարգոնի անսպասելի զոհվելու 
պատճառով, մյուս կողմից, հնարավոր է՝ այն լքեց Սինախերիբը միանգա-
մայն գործնական նկատառումներով. քաղաքը, ինչպես երևում է, դեռևս 
չէր ապահովվել ջրով95: 

Փաստորեն, ասորեստանյան արքաների կողմից ջրանցքաշինական 
բոլոր ձեռնարկումները համընկել են արքունի նստավայրի տեղափոխութ-
յան հետ: Մյուս կողմից, դրանք իրականացվել են այնպիսի ժամանա-
կաշրջանում, երբ աղբյուրները վկայում են ջրի պակասի մասին96: Այդ 
առումով թե Թուկուլթի-Նինուրտա I-ի, թե Աշշուր-նածիր-ապալ II-ի կառա-

                                                 
91 Այս առումով տե´ս և հմմտ. նաև Kühne 2000, 271-272. Gilibert 2008, 183 և pic. 1: 

Թուկուլթի-Նինուրտայի իրականացրած հիդրոշինարարական աշխատանքների մասին 
տե´ս Bagg 2000, 36-44. Bagg 2000, 307-311, Fig. 3: 

92 Grayson 1987, 273-274 (A.0.78.23: 88-109). 
93 Bagg 2000, 95-101. Bagg 2000, 311-314, Figs. 3-4. 
94 Reade 2000, 389-390. 
95 Bagg 2000, 314-315. 
96 Հմմտ. Kühne 1995, 72: 

վարման շրջանները համընկնում են Ք.ա. XII-IX դդ. ճգնաժամի փու-
լին97: Կարծես, Սինախերիբը նույնպես իշխել է այդպիսի մի շրջանում` 
փորձելով իր հսկայածավալ հիդրոշինարարական ձեռնարկումներով դի-
մագրավել կլիմայական փոփոխությունների առաջ բերած մարտահրա-
վերները: 

Չորրորդ զուգահեռը վերաբերում է աշխատուժին: Փախստականնե-
րին վերաբերող՝ Ասորեստանի արքա Ասսարհադդոնի` վերը հիշված 
տեքստում միաժամանակ նշվում է նաև Շուբրիայում ապաստանած մեծա-
քանակ ասորեստանցիների մասին: Թեև աղբյուրը հայտնում է, որ նրանց 
շարքերում եղել են նաև բարձրաստիճան պաշտոնյաներ98, սակայն, հա-
զիվ թե ճիշտ լինի բոլոր փախստականներին անխտիր համարելու Ասո-
րեստանի արքայի քաղաքական հակառակորդներ99: Փախստականների 
թվում էին, և դա ասորեստանյան աղբյուրները չեն էլ թաքցնում, նաև մար-
դիկ, որոնք փախչում էին պայմանական հողատիրական համակարգ հան-
դիսացող ilku-ծառայությունից100, ըստ երևույթին` պետական հողերի վրա 
գոյատևելու անհնարինությունից դրդված: 

Նորասորեստանյան տեքստերում նույնպես տվյալներ են պահպան-
վել Ասորեստանում ի հայտ եկած տնտեսական խնդիրների մասին: Մաս-
նավորապես, Ք.ա. VII դ. կեսերից սկսած գարու համար անսովոր բարձր 
գներ101 և անբերրիության տարիներ են նշվում ասորեստանյան որոշ 
տեքստերում102: Պարզվում է, որ մեծաթիվ բնակիչներ ստիպված էին գո-
յատևել պալատի կամ տաճարների շտեմարաններից պարտքով վերցված 
հացահատիկի շնորհիվ103: Ք.ա. 650-ական թթ. երկրում տիրող երաշտի և 
սովի մասին են հայտնում թե´ ասորեստանյան, և թե´ բաբելոնյան տեքս-
տերը104: Այս նույն շրջանի ասորեստանյան տեքստերում կարելի է գտնել 
տեղեկություններ նաև կենդանիների զանգվածային անկման մասին105: 

                                                 
97 Weiss 1982, 182. Kirleis, Herles 2007, 31. 
98 Borger 1956, 102 (Gbr. I 3). Leichty 2011, 79-80 (No. 33 Obv.? ii 3). 
99 Հմմտ., օրինակ, MacGinnis, Matney 2009, 13. 
100 Տե´ս, նաև, Lanfranchi, Parpola 1990, No. 35, 52, և այլն: 
101 Deller 1964, 260-261. 
102 Տեքստային հղումների և մեկնաբանության մասին տե´ս Ephcal 2009, 125-127: 
103 Ponchia 1990, 39-60. 
104 Schneider, Adalı 2014, 438-439. 
105 Fales 1995, No. 94. 

Իրերին այս տեսանկյունից նայելիս ամենևին տարօրինակ չի թվում, 
որ այս շրջանում ասորեստանյան ընտանիքներում նկատվում է անդամ-
ների թվի կտրուկ անկում` միջինը 1/3-ով106: Ասորեստանյան պակասավոր 
տեքստերից մեկում, որը ներկայացնում է բնակչության վերահաշվարկ, 
նշվում է, մի դեպքում, 189 մարդու բացակայության մասին` 760 հոգուց, 
մյուս դեպքում` 334 «բացակաների» մասին` 1020-ից: Նույն տեքստի մեկ 
այլ հատվածում նշվում է 525 «բացակաների» մասին107: Սա կարող էր լի-
նել թե փախուստների, և թե մահացությունների արդյունք108:  

Միաժամանակ, ակնհայտ է դառնում, որ պետությունն ունեցել է աշ-
խատող ձեռքի խիստ կարիք` ստիպված լինելով երկրագործական աշխա-
տանքներում օգտագործելու աշխատուժի ամեն մի աղբյուր, անգամ պալա-
տի հետ կապված տարբեր մասնագիտությունների տեր անձանց (դերձակ-
ներ, խոհարարներ և այլն)109: Այդուհանդերձ, հողերի մոտ կեսը մնացել է 
անմշակ110:  

Եվ, վերջապես, հինգերորդ զուգահեռը վերաբերում է ապաբնակեց-
մանը: Ինչպես վերը նշեցինք, ուրարտական` ըստ էության, բոլոր խոշոր 
կենտրոնները ավերվում են և լքվում, դրանց հետ կապված երկրագործա-
կան շրջանները` ապաբնակեցվում: Այս իրավիճակը միանգամայն համա-
հունչ է Ք.ա. XII դ. մերձավորարևելյան ճգնաժամի հետ: Օրինակ, Ք.ա. XIII դ. 
Միկենյան Հունաստանը համակած ճգնաժամի հետևանքով նրա բնակա-
վայրերի ճնշող մասը լքվում է: Միայն Մեսսենեն Պելոպոննեսում կորցնում 
է իր բնակչության ավելի քան 90 տոկոսը: Այդ նույն շրջանում ապաբնա-
կեցվում է խեթական տերության ողջ միջնաշխարհը և այլն111: 

Ինչպես երևում է, այդ նույն երևույթը տեղ է գտել նաև Ասորեստա-
նում: Վերևում արդեն անդրադարձանք ասորեստանյան տարածքներից 
նկատվող զանգվածային փախուստներին: Հնագիտական հետազոտութ-
յունները ևս վկայում են, որ Ք.ա. VII վերջերին Ասորեստանի հիմնական 
երկրագործական գոտիներում` Խաբուր և Բալիխ գետերի ավազանում 

                                                 
106 Galil 2007, 346, Tab. 33-34. 
107 Fales, Postgate 1995, No. 159. 
108 Galil 2007, 352. 
109 Fales, Postgate 1995, No. 201 I: 32, 41-42, No. 202 II; 16΄-17΄, ևն: 
110 Galil 2007, էջ 348. 
111 Desborough 1975, 663-671. Косян 1998, 45-52. Քոսյան 1999, 126-127, 182-183, 

(Ջազիրա) ընկած բնակավայրերի ճնշող մասն այլևս անբնակ էր112: Ասո-
րեստանի նահանգային խոշոր կենտրոնները, ինչպիսիք էին Թիլ-Բարսիպը 
(Թելլ Ահմար) և Թուշխանը (Զիյարեթ Թեփե), լքվում են խաղաղ կերպով113: 

Մյուս կողմից, տեղի է ունենում ասորեստանյան ավանդույթների տե-
ղափոխություն դեպի լեռնային շրջաններ: Այն փաստը, որ Ասորեստանի 
դեմ պայքարող նորբաբելոնյան բանակը Ք.ա. 611 թ. արշավում և գրավում 
է Թուշխանն ու Շուբրիան114, իսկ Խառանի համար մղվող մարտերի ըն-
թացքում` Ք.ա. 609 թ., արշավում նաև դեպի Իզալլա, հրդեհում ինչ-որ լեռ-
նային ամրոցներ և վտարում ասորեստանյան (՞) արքայի հաստատած կա-
յազորները` հասնելով մինչև «Ուրարտուի մարզը»115, կարող է լինել դրա 
վկայությունը: 

 
Էթնիկական տեղաշարժեր 
Ամփոփ անդրադառնանք կլիմայական փոփոխությունների հետևան- 

քով տեղի ունեցած էթնիկական տեղաշարժերին: Հայտնի է, որ հին Առա-
ջավոր Ասիայի պատմության մեջ վկայված՝ բնակչության զանգվածային 
տեղաշարժերը փոխկապակցված էին կլիմայական գործոնների հետ. կա-
րելի է նշել կուտիների արշավանքները դեպի Աքքադ և Աքքադի թագավո-
րության կործանումը, խուռիների նոր ալիքն ու լայն տարածումը Սիրիա-
յում, Կիլիկիայում և Հյուսիսային Միջագետքում Ք.ա. XVIII-XVII դդ., հյուք-
սոսների արշավանքները դեպի Եգիպտոս և Միջին թագավորության 
կործանումն այդ օտարականների կողմից116: Այլ օրինակներից են Ք.ա. XII դ. 
մերձավորարևելյան ճգնաժամի հարուցած՝ բնակչության զանգվածային 
տեղաշարժերը` ի դեմս «Ծովի ժողովուրդների», որոնց տեսնում ենք Փոքր 
Ասիայի հարավում և լևանտյան տարածքներում117, կամ մուշկերի և աբեշ-
լայցիների հայտնվելը Հայկական լեռնաշխարհի հարավում այդ նույն 
շրջանում և այլն118: 

                                                 
112 Bunnens 1997, 28. Kuhrt 1995, 239. Ur, Wilkinson 2008, 309. MacGinnis, Matney 

2009, 14-15: Հմմտ. Kühne 1995, 83. 
113 Bunnens 1997, 28. MacGinnis, Matney 2009, 14-15: 
114 Parpola 2008, 13-14. Հմմտ. Glassner 2004, 222-223 (No. 22: 53-55). 
115 Glassner 2004, 224-225 (No. 22: 66-75). 
116 Ամփոփ տե´ս Քոսյան 1998, 127-128: 
117 Sandars 1978. Քոսյան 1999, 92-97: Issar, Zohar 2007, 167-176. 
118 Տե´ս, օրինակ, Grayson 1991, 14 (A.0.87.1: i 62-88), 33 (A.0.87.2:18-22): Պատմահնա-

գիտական վերլուծության համար տե´ս Քոսյան 1999, 155-167: 

Ք.ա. VIII դ. վերջերից սկսվում են կիմմերական արշավանքները, 
որոնց այնուհետև հանդիպում ենք Առաջավոր Ասիայի գրեթե ողջ տարած-
քում` Հայկական լեռնաշխարհ, Փոքր Ասիա, Իրանական բարձրավանդակ 
և Լևանտ119: Ք.ա. VII դ. առաջին քառորդին հայտնվում են սկյութները` 
Առաջավոր Ասիայի քաղաքական կյանքում մի պահ խաղալով լրջագույն 
դերակատարություն120: Խիստ ակտիվանում են մարերն Իրանական բարձ-

րավանդակում121, որտեղ նկատվում է նաև բնակչության շարժունակության 
կտրուկ աճ, իսկ մարական կենտրոններն այստեղ ինչ-որ ժամանակ անց 
լքվում են122: Այս համատեքստում անհնար է շրջանցել նաև քննարկվող 
շրջանի կարևորագույն իրադարձություններից մեկը` հունական մեծ գա-
ղութացումը, ընդ որում, գաղութացման հիմնական փուլը տեղ է գտել  
հենց Ք.ա. VII դ.123: 

Այս բոլոր տեղաշարժերի դրդապատճառը կարող էր լինել կլիմայի 
չորացումը, ինչպես ժամանակին առաջարկել է նաև Չարլզ Բըրնին կիմ-
մերների և սկյութների տեղաշարժերի դեպքում124: Ինչ վերաբերում է Հայ-
կական լեռնաշխարհին, ապա այստեղ ևս կարելի է տեսնել տեղաշարժերի 
մի քանի ուղղություն` Փոքր Ասիայի արևելյան` վերինեփրատյան տարածք-
ներից դեպի Հայկական լեռնաշխարհ (Թիլ-Գարիմմու/Տուն Թորգոմա)125, 
մարերի/իրանական ցեղերի հնարավոր շարժումը դեպի մերձարաքսյան 
գոտիներ, որոնց դեմ էր, հավանաբար, Արգիշտի Ռուսայորդու հեռավոր 
արշավանքը Կասպից ծովի ուղղությամբ126, սկյութների կամ ավելի ճիշտ` 
սկյութա-էթիունյան համագործակցության լայն ակտիվությունը լեռնաշ-
խարհի գրեթե ողջ տարածքում, որոնք էլ, ինչպես կարծում ենք, վերջին 
հարվածը հասցրեցին ուրարտական երերացող տերությանը127: 

 
 
 

                                                 
119 Diakonoff 1992, 168-193. Քոսյան 1999, 240-254. Grekyan 2014, 158. 
120 Տե´ս, օրինակ, Дьяконов 1994, 108-109. 
121 Տե´ս, օրինակ, Diakonoff 1985, 101-109. 
122 Տե´ս, օրինակ, Stronach 2003, 236. Stronach, Roaf 2007, 217-218. 
123 Graham 1982, 160-162. 
124 Burney 1972, 185. 
125 Քոսյան 1999, 256-257: 
126 КУКН, Nos 409-410; CTU I, A 11-4, A 11-5, A 11-6. 
127 Grekyan 2014, 160-161: 

Հնակլիմայաբանական ուսումնասիրություններ 
Որքան մեզ է հայտնի, Հայկական լեռնաշխարհի հնակլիմայաբանա-

կան, հնաբուսաբանական համալիր ուսումնասիրություն գոյություն չու-
նի128: Որքանով որ կարող ենք դատել առկա աշխատանքներից` մեզ հե-
տաքրքրող ժամանակաշրջանում` Ք.ա. 700-600 թթ. սահմաններում, դի-
տարկվում է Միջերկրական և Հոնիական ծովերի ջրի ջերմաստիճանի  
անկում, որն ուղիղ համեմատության մեջ է Մերձավոր Արևելքում տեղում-
ների քանակի նվազման հետ: Տեղումների քանակի վրա ազդող մեկ այլ 
գործոն է Ատլանտյան օվկիանոսում մթնոլորտային և օվկիանոսային հո-
սանքների շրջանառության տատանումը (North Atlantic Oscillation – NAO): 
Մասնավորապես, «Հյուսիսատլանտյան տատանման» ազդեցությունը 
Հայկական լեռնաշխարհը, Սիրիան և Միջագետքը սնուցող Եփրատի և 
Տիգրիսի ջրերի հոսքի ծավալի վրա կարող է կազմել տարեկան մինչև 
40%129: Կլիմայի չորացում է նկատվում արևելամիջերկրածովյան տարածք-
ներում Ք.ա. 700 թ. սահմաններում130: Հնակլիմայաբանական ուսումնա-
սիրությունները եղանակային չոր պայմանների մասին են վկայում կենտ-
րոնական փոքրասիական տարածքներում Ք.ա. 670-630-ական թթ. վե-
րաբերյալ: Այդ նույն ուսումնասիրությունների համաձայն` Ք.ա. VII դ. 
կեսերը համարվում են Հոլոցենի առավել չորային շրջաններից մեկը131: 
Այդ ամենը կարող էր պայմանավորված լինել արևի ակտիվության նվազ-
ման հետ132: Այս երևույթները, որ դիտարկվում են Ք.ա. XII դ. մերձավորա- 
րևելյան ճգնաժամի ընթացքում նույնպես, գուցե նպաստեն հասկանալու 
համար թե´ ուրարտական և թե´ ասորեստանյան արքաների իրակա-
նացրած ակտիվ, իսկ Ուրարտուի դեպքում, թվում է, անգամ հախուռն 
հիդրոշինարարությունը: 

 
Եզրահանգում 
Ուրարտուում «Ք.ա. VII դ. ճգնաժամի» դրսևորումներն ու հետևանք-

ները կարելի է համախմբել հետևյալ կետերում. 

                                                 
128 Առկա ուսումնասիրություններից տե´ս Lamcke 1997, 653-678. Wick et al. 2003, 

665-675. 
129 Cullen, deMenocal 2000, 853, 861. 
130 Langgut et al. 2013, 155-157, 161-162. 
131 Kuzucuoğlu et al. 2011, 183. Schneider, Adalı 2014, 436-437. 
132 Raspopov et al. 2000, 513-516. Kroonenberg et al. 2007, 137-143. Drake 2012, 6, figs 3-4. 

1. Ճգնաժամը դիմագրավելուն ուղղված ուրարտական իշխանություն-
ների միջոցառումներ, այդ թվում` աննախադեպ հիդրոշինարարություն և 
ջրի կուտակմանն ուղղված աշխատանքներ, ջրի մշտական կամ բավարար 
սնուցում ունեցող վայրերում վարչաքաղաքական նոր կենտրոնների հիմ-
նադրում: 

2. Ուրարտական տնտեսական համակարգի անկենսունակություն, 
երկրագործական գոտիներից պետական աշխատուժի/ենթակա բնակչութ-
յան զանգվածային փախուստ, նոր գերեվարություններ կամ վերաբնակե-
ցումներ` միտված աշխատուժի պակասը լրացնելուն: 

3. Ռազմական ներուժի կտրուկ անկում, անկայունություն, պետութ-
յան հետ կապված սոցիալական խմբերի հարկադրված տեղաշարժ դեպի 
ռազմավարչական կենտրոններ: 

4. Տնտեսական անկում, համատարած քաոս և սով: 
5. Հարձակումներ ուրարտական կենտրոնների վրա, կենտրոնների 

կործանում: 
6. Երկրագործական գոտիների ապաբնակեցում, բնակչության տե-

ղաշարժ դեպի նախալեռնային և բարձրլեռնային գոտիներ: 
7. Ուրարտական ավանդույթների միառժամանակյա հարատևություն 

նախալեռնային և բարձրլեռնային որոշ գոտիներում: 
8. Ուրարտական ավանդույթների մարում: 

Կլիմայական փոփոխությունները բազում քաղաքակրթությունների 
կործանման պատճառ են դարձել Արևելամիջերկրածովյան ավազանում և 
Մերձավոր Արևելքում (Եգիպտոսի Հին թագավորություն և Աքքադի տե-
րություն133, Մինոսյան քաղաքակրթություն134, Միկենյան քաղաքակրթութ-
յուն, Խեթական տերություն135 և այլն), Հնդկաստանում (Խառապպայի քա-
ղաքակրթություն136), Չինաստանում (Հոնշանի մշակույթ, Կիջիայի մշակույթ 
և այլն)137, Կենտրոնական Ամերիկայում (մայաների քաղաքակրթություն)138 

                                                 
133 Weiss et al. 1993, 995-1004. Weiss 1997, 711-723. Cullen et al.  2000, 379-382. Issar, 

Zohar 2007, 132-133. 
134 Ամփոփ տես Tsonis et al. 2010, 525-530. 
135 Քոսյան 1999, 90-92, 116-117. Issar, Zohar 2007, 163-167. Drake 2012, 1-9 (նշվ. 

գրականությամբ): 
136 Staubwasser et al. 2003, 7-1 – 7-4 (նշվ. գրականությամբ). Murphy 2007, 178-180. 

Հմմտ. Possehl 1997, 193-243. 
137 Cheng-Bang et al. 2005, 347-352. Murphy 2007, 186-187. Liu, Chen 2012, 38, 323. 

և այլն: Այժմ արդեն Ք.ա. VII դ. կեսերին տեղ գտած կլիմայի կտրուկ չորա-
ցումն է դիտվում եթե ոչ հիմնական, ապա` գլխավոր պատճառներից մեկը, 
որը հանգեցրեց ասորեստանյան տերության կործանմանը այդ նույն 
դարի վերջերին139: 

Ինչպես երևում է, կլիմայի փոփոխությունն էր, որ Ուրարտական տե-
րությանը ևս, ի վերջո, տարավ դեպի կործանում: Ինչ խոսք, սա միայն տե-
սակետ է, իսկ ավելի հստակ պատկեր ունենալու համար անհրաժեշտ է 
իրականացնել համալիր հետազոտություն:  

ԿԼԻՄԱՅԱԿԱՆ ՓՈՓՈԽՈՒԹՅՈՒՆՆԵՐԸ ԵՎ ՈՒՐԱՐՏԱԿԱՆ 
ՊԵՏՈՒԹՅԱՆ ԱՆԿՈՒՄԸ 

 
Երվանդ Գրեկյան  

 
Ընդունված է Ռուսա Արգիշթորդու (Ք.ա. VII դ. առաջին կես) կառա-

վարման տարիները համարել Ուրարտուի վերածննդի դարաշրջան: Որ-
պես վկայություն են բերվում այս արքայի իրականացրած արշավանքնե-
րը տարբեր ուղղություններով, երկրում նկատվող բուռն քաղաքաշինութ-
յունը, տաճարաշինությունը, նոր ջրամբարների կառուցումն ու ջրանցքնե-
րի անցկացումը և այլն: 

Ներկայացված հոդվածում փորձ է արվում պնդելու հակառակը` 
այդ ամենը դիտելով որպես Ուրարտական տերությանը համակած ճգնա-
ժամի վկայություն: Ճգնաժամը վկայող փաստեր են առկա թե´ գրավոր, 
թե´ հնագիտական, թե´ հնաբուսաբանական և թե´ հնակլիմայաբանական 

տվյալներում: Դրանց ուսումնասիրությունը մղում է մտածելու, որ ճգնաժամի 
պատճառը Ք.ա. VIII դ. վերջին – Ք.ա. VII դ. առաջին կեսին ինչպես Հայկա-
կան լեռնաշխարհում, այնպես էլ ողջ հին Առաջավոր Ասիայում դիտվող 
կլիմայի փոփոխությունն էր և, մասնավորապես` կլիմայի շարունակական 
չորացումը, ջրի պակասն ու տևական երաշտը: Հինարևելյան «երկրա-
գործական» պետությունները, ինչպիսին էր նաև Ուրարտուն, ի զորու 
չէին դիմակայելու նման փոփոխության հետևանքներին (սննդի պակաս  
և սով, ռազմական ներուժի անկում և քաղաքական անորոշություն, քա-
ղաքացիական պատերազմ, էթնիկական տեղաշարժեր, երկրագործ 
բնակչության փախուստ և ապաբնակեցում, քաղաքային կենտրոնների 
ավեր կամ լքում) և արդեն Ք.ա. VII դ. վերջերին դադարեցին գոյություն 
ունենալուց: 

Բանալի բառեր` Ուրարտու, Ասորեստան, հնակլիմայաբանություն, 
կլիմայական փոփոխություններ, էթնիկական տեղաշարժեր, երաշտ, ապա-
բնակեցում: 
 

КЛИМАТИЧЕСКИЕ ИЗМЕНЕНИЯ И ПАДЕНИЕ УРАРТСКОГО   
ГОСУДАРСТВА 

 
Ерванд Грекян 

 
Годы правления Русы, сына Аргишти (первая половина VII в. до н.э.) 

принято считать периодом возрождения Урарту. Свидетельством тому яв-
ляются походы царя Русы, бурное градостроительство и строительство хра-
мов, проведение новых каналов, строительство новых водохранилищ и т.д. 

Настоящая статья являет собой попытку обоснования противополож-
ной точки зрения, заключающейся в том, что все вышеперечисленные 
явления интерпретируются как результат кризиса, охватившего Урарту. 
Подобные факты присутствуют в письменных, археологических, палеобо-
танических и палеоклиматических данных. Исследование этих данных при-
водит к мысли, что причиной кризиса было изменение климата как на Ар-
мянском нагорье, так и на территории всей Передней Азии в конце VIII в.‒ 
первой половине VII в. до н.э. Речь, в частности, идет о нехватке водных 
ресурсов и длительной засухе. Древневосточные "земледельческие" госу-

дарства и в их числе Урарту не смогли противостоять последствиям таких 
изменений (недостаток продовольствия и голод, сокращение военного по-
тенциала и политическая неопределенность, гражданская война, этничес-
кие миграции, отток "земледельческого" населения и депопуляция, разру-
шение городских центров и т.д.) и уже в конце VII века перестали сущест-
вовать.  

Ключевые слова – Урарту, Ассирия, палеоклиматология, климати-
ческие изменения, этнические миграции, засуха, депопуляция. 
 

CLIMATE CHANGES AND THE END OF THE URARTIAN STATE 
 

Yervand Grekyan 
 

It is accepted to consider the regnal years of Rusa Argistiḫi (first half of 
the 7th c. B.C.) as a renovation period of Urartu. The campaigns conducted by 
that king towards different directions, the intensе city-building and temple-
building projects, constructions of new reservoirs and canals, etc. are brought 
as evidence. 

The presented article is an attempt to assert the contrary – considering 
all these activities as an evidence of crisis in the Urartian empire. There are 
both written, archaeological, palaeoclimatological and palaeobotanical evidenc-
es confirming the existence of that crisis. The study of the available data leads 
to suggest that the reason of the crisis was the climatic changes, i.e. continu-
ous desiccation of the climate, water shortage and prolonged drought in par-
ticular, observed both in the Armenian Highland and in the ancient Near East 
during the end of the 8th – in the first half of the 7th c. B.C. The “agricultural” 
states of the ancient Near East, including Urartu, were not able to withstand 
the effects of such changes (food shortage and famine, decline in military 
force, political instability and civil wars, ethnic migrations, escape of the labour 
force, destruction or abandonment of urban centers) and ceased to exist by 
the end of the 7th c. B.C. 

Key words – Urartu, Assyria, paleoclimatology, climate changes, ethnic 
migrations, drought, depopulation.  

 


